Christelike kerk kan ‘skeur’, sê uitgewer

Teoloë se botsende menings oor die kernbeginsels van die Christelike ge​loof en gesag van die Bybel is so groot dat dit die Christelike kerk kan laat "skeur".

Dit was 'n Christelike uitge​wer se oordeel die afgelope week oor die heftige teologiese debat wat losgebars het met die ver​skyning van die boek Die Evan​gelie is op die spel deur die Preto​riase teoloog en skrywer prof. Adrio König. Hooggeplaaste teoloë het kaal​vuis onder mekaar ingeklim in wat bestempel word as 'n oortui​gingsverskil wat alle Christelike kerke ten diepste gaan raak. Daar word onder meer hewig gebots oor die maagdelike ge​boorte, kruisiging en opstanding van Jesus.

König takel die kwessies in sy boek en kritiseer teoloë wat, vol​gens hom, die kern-geloofsbe​gingsels verdag maak. Onder die teoloë is proff. Ju​lian Muller, Jurie le Roux en Dirk Human, dosente aan die Universiteit van Pretoria, asook dr. Ben du Toit van die parle​mentere lessenaar van die NG Kerk en Wes-Kaapse NG kom​munikasiehoof.

So erg is die onmin dat mnr. Stephan Spies, die besturende di​rekteur van die uitgewery die af​gelope twee jaar, aan Rapport gesê het Christelike kerke het lank genoeg stilgebly oor die Skrifbe​ginsels, "die bene waarop die Christelike geloof staan".

Spies het self deurgeloop toe prof. Cas Vos, die dekaan van die fakulteit teologie aan die Univer​siteit van Pretoria, en Human, 'n dosent hier, hom gekritiseer het vir die uitgee van König se boek. Hulle noem dit 'n "treurige" en "afskuwelike leeservaring" en beskuldig Spies daarvan dat hy "met die ongevoeligheid min respek vir mense toon". Volgens Spies het kerke lank genoeg die onderwerpe onder die tafel gevee en word joernaliste en uitgewers gekruisig wanneer hulle die verskillende standpun​te in die debat stel.
"Koerante steek al vier jaar lank die rooi vlag op dat die we​se van die Christelike geloof in gedrang is. En terwyl uitgewers dan die gesprek diepte gee deur boeke met albei kante van die stand​punt te publiseer, volg kerke die weg van stilte. Daardie stilte is nou verby. Dis onverantwoordelik om 'n de​bat hieroor voortdurend uit te stel."

In 'n skriftelike antwoord aan Vos en Human sê Spies: "Lux Verbi publiseer binne die Gereformeerde/Protestantse teologie​se paradigma. Die onderwerpe in die König​boek is van die belangrikste in die Christelike teologiese debat. Skrifgesag en Skrifinterpretasie is aan die orde daarvan. Hieruit vloei al die interpretasieverskil​le oor byvoorbeeld Jesus se maagdelike geboorte, sy opstan​ding en Satan.

"Dis Skrifgesag en Skrifinter​pretasie wat die skeur in Chris​telike kerke meebring. Dis die spilpunt in die debat."

Lux Verbi het ook Muller se boek Opstanding gepubliseer wat ewe groot opspraak verwek het. Spies nooi Vos en teoloë wat die meer liberale standpunte stel, om dit te doen. "Dis nou die tyd daarvoor. Ons sal dit publiseer."

Storm ruk aan die hart

"Ons is vasgevang in 'n teolo​giese storm wat hewig aan die boot ruk. Dis nie 'n storm in 'n glas water nie." In die voorwoord van Die Evangelie is op die spel skry[ prof. Adrio König die storm word veroorsaak deur leiersfi​gure in die kerklike en openba​re lewe. "Daarom is dit 'n storm wat ruk aan die hart van die Evan​gelie."
König sê van die kwessies wat hy in sy boek behandel en wat tans binne die kerk betwis word, is die gesag van die By​bel, die Drie-eenheidsleer, Je​sus se maagdelike geboorte, die leer oor Jesus se twee nature en die wonderwerke van Jesus. Hierby kom ook die bestaan van bose magte, die liggaamli​ke opstanding van Jesus en die leë graf en die wêreldwye verkondiging van die Evangelie.

König sê die kwessies wat buite die kerk betwis word, is onder meer Jesus se unieke betekenis, die kruis van Jesus as ‘n offer vir ons sonde, die historiese betroubaarheid van die Evangelies en die res van die Bybel, asook Jesus se weder​koms en die ewige lewe.

"As al die dinge verwerp word, bly omtrent niks van ons geloof oor nie.” Hy sê die liberalisme wat die kwessies verwerp "is 'n baie breë term wat redelike groot verskille in Skrifbeskouing en Skrifuitleg insluit".

Volgens hom is fundamenta​lisme 'n reaksie op liberalisme, "'n reaksieverskynsel wat nooit sonder liberalisme sou ontwikkel het nie. Dis net so radikaal soos liberalisme, maar net aan die teenoorgestelde kant.”

